
Annotatsiya:Ushbu maqolada iroda va irodaviy sifatlar mohiyati, ilk o‘sprinlik 

davrida  irodaviy sifatlar shakllanganligining psixologik xususiyatlari mazmuni yoritilgan. 

Shuningdek, o’spirinlarda irodaviy sifatlarning shakllanganligi va uning o’z-o’zini 

boshqarishga ta’sirini o’rganishga doir aniqlovchi tajriba-sinov ishi natijalari tahlili 

keltirilgan. 

Kalit so’zlar: iroda, tashqi iroda, ichki iroda, iroda kuchi, jasorat, 

ustaqillik,irodasizlik. 

 

Republikamizda ta’lim maqsadiga ko’ra o’quvchilarning yoshiga mos ravishda 

quyidagi tayanch ma’naviy-axloqiy fazilat(kompetensiya)lar – Vatanni sevish, ardoqlash va 

unga sadoqatli bo’lish, ishbilarmonlik, kuch va irodalilik, sog’lom fikrlash, g’amxo’rlik, 

yaxshilik, oqibatlilik, burch va mas’uliyatlilik, tolerantlik, huquqiy ong, yangicha fikrlash, 

mehnat qilish, mehnatni qadrlash singari ijobiy sifatlarni shakllantirish uzluksiz ma’naviy 

tarbiya jarayonining asosiy vazifalari sifatida belgilangan. Zero, ilk yoshdagi o’spirinlarda 

irodaviy sifatlarni rivojlantirish ularning o’quv-tarbiya jarayonida yuqori muvaffaqiyatlarga 

erishishini ta’minlaydi. Iroda - insonning oʻz faoliyati va psixik jarayonlarini oʻzi boshqara 

olishida namoyon boʻladigan qobiliyati. Inson irodaviy harakatini amalga oshirar ekan, 

oʻziga hukmron ehtiyoj va xohishlariga qarshi turadi: Iroda uchun “men xohlayman” degan 

kechinma emas, balki “kerak”, “bajarishim shart” degan kechinma xosdir. Inson 

faoliyatining barcha turlari va har qanday mehnat kishidan mustahkam irodani talab qiladi. 

Iroda mehnat faoliyati davomida shakllanadi va rivojlanib boradi. Irodaning ongdagi 

faoliyati harakat maqsadini belgilashda, maqsadga erishish vositalari va yoʻl-yoʻriqlarini 

oldindan aniqlab, maʼlum qarorga kelishda hamda bu qarorni ijro etishda namoyon boʻladi. 

Inson irodasining qay darajada rivojlanganligi maqsadni qanday roʻyobga chiqarishida 

koʻrinadi. Irodaviy harakat jarayonlarida kishi ichki va tashqi toʻsiqlarga duch keladi. Ichki 

toʻsiqlar kishining oʻziga, uning ichki mayllariga xos holat. Kishining ichki mayllarini 

yenga olishi, oʻzini boshqarish va oʻz ustidan hukmronlik qila bilish layoqati ichki iroda, 

deb ataladi. Tashqi toʻsiqlar tevarak-atrofdagi voqelikda uchraydi. Kishining ana shunday 

tashqi toʻsiqlarni yenga olish layoqati tashqi iroda, deb ataladi. Irodaviy faoliyatda tashqi 

toʻsiqlarni yengish (tashqi iroda) ichki toʻsiqlar (ichki iroda) ni yengish bilan uzviy bogʻliq. 

Irodaningning muhim sifatlari: oʻzini tuta bilish, dadillik, qatʼiylik, chidam va toqat, 

prinsipiallik, mustaqillik va boshqalar. Iroda kuchi shu sifatlarning qay darajada namoyon 

boʻlishiga qarab belgilanadi. Kishi yuksak gʻoyalarga asoslangan ongli qatʼiyat va sabot 

bilan oʻz harakati yoʻlidagi toʻsiqlarni yengar ekan, u kuchli iroda egasi hisoblanadi. Iroda 

kishining harakteri bilan uzviy bogʻliq, uning shakllanishida muhim rol oʻynaydi. Shaxsda 

irodaviy sifatlarning ya’ni, iroda kuchi, mustaqilligi, qat’iyatliligi kabi ayrim sifatlari 

turlicha namoyon bo‘ladi. Shunga ko‘ra har bir kishida irodaning ayrim sifatlari umr bo‘yi 

mustahkamlanib, oqibatda shu odamning xususiy sifatlari (ya’ni doimiy xislatlari) bo‘lib 

qolishi mumkin. Shuning uchun ham shaxsning bunday sifatlari uning o‘ziga xos 

xususiyatlari deb ataladi. Har bir kishidagi mazkur sifatlarning turlicha namoyon bo‘lishi 

shu kishi xarakterining xislati bo‘lavermaydi. Chunki, ayrim hollarda hatto, tasodifiy 

ravishda kishi kuchli iroda ko‘rsatishi mumkin, ayrim hollarda mazkur kishining irodasi 

umuman kuchli irodalilik shu kishi xarakterining xislati ekanligini ifodalamaydi. Bunday 

hollarda kishining irodasi kuchli deb aytish uchun uning iroda kuchi bir marta emas balki, 

bir necha marotaba namoyon bo‘lishini bilmoq kerak. Inson irodasi ma'lum fazilatlar bilan 

tavsiflanadi. Avvalo, irodani maqsadga erishish yo'lida yuzaga keladigan muhim 

qiyinchiliklarni yengishning umumlashtirilgan qobiliyati sifatida ajratish odatiy holdir. 

Maqsadingizga erishish yo'lidagi to'siq qanchalik jiddiy bo'lsa, irodangiz shunchalik kuchli 

bo'ladi. Aynan iroda kuchi bilan yengib o'tiladigan to'siqlar irodaning namoyon bo'lishining 

ob'ektiv ko'rsatkichidir. Kishining xarakterini ta’riflaganimizda, falon kishi dadillik qiladi, 

rost gapiradi, demasdan balki, bu odam dadil, rostgo‘y, to‘g‘riso‘z deb ataymiz. Buning 

ma’nosi shuki, dadillik va rostgo‘ylik, to‘g‘riso‘zlik shu odamning xususiyatlari yoki 

xarakter xislatlaridir, tegishli sharoitda bu kishi dadillik, rostgo‘ylik, to‘g‘riso‘zlik 

xislatariga ega ekanligini namoyon qildi deb ayta olamiz. Kishi xarakteri xislatlarini bilib 

olgach, uning biror ish-harakatda qanday yo‘l tutishini ancha aniq bilib, oldindan aytib bera 

olamiz. Iroda ma’lum kuch bilan yuzaga chiqadi, ba’zi hollarda kishining irodasi kuchli 

sur’atda namoyon bo‘lsa, boshqa hollarda kuchsiz namoyon bo‘ladi. Shuning uchun ham 

iroda kuchi irodaning muhim sifatidir deyiladi. Iroda kuchining turli darajasi irodaviy 

jarayonning hamma bosqichlarida ko‘rinadi. Iroda kuchi ravshan va aniq maqsadni 

belgilashda shuningdek, mazkur maqsadga yetishishga yordam beradigan yo‘l, vosita va 

usullarni ochiq tasavvur qilishda namoyon bo‘ladi. Bu ochiq ravshanlik darajasi esa 

kishining turmush tajribasiga, bilimiga va umumiy saviyasig bog‘liq. Aniq maqsad 

qo‘yishda inson tafakkuri va ayniqsa real g‘oyalarning taraqqiy etishi xususiyatlari katta rol 

o‘ynaydi. Iroda kuchi tezlik bilan qarorga kelsa va qarorni mustahkamlashda sabotlilik 

ko‘rsatsa, unda yuksak g‘oyaviy tamoyillarga asoslangan oqilona qat’iyatlilik va sabotlilik 

kuchi iroda beligilari sifatida namoyon bo‘ladi. Qat’iyatsizlik, ikkilanish, qabul qilingan 

qarorning bajarilishiga shubha bilan qarash va sabotsizlik kuchsiz iroda belgilaridandir. 

Iroda kuchi jasorat deb ataladigan dadillikda ayniqsa yaqqol ifodalanadi. Jasorat kishining 

shunday holatiki, bunda kishi tez qarorga keladi va uni bajarishga ahd qiladi. Hatto 

salomatligini va hayotini xavf ostida qoldirishi mumkinligi xayoliga ham kelmaydi. Jasorat 

kishining boshqa kishilarga emas, balki o‘ziga bergan mas’uliyatliligini anglatadi. Kishi 

axloqiy burchning talabiga ko‘ra, buyuk maqsadga erishish uchun bir zumda hayot bilan 

o‘limdan birini tanlab olish bunday jasorat iroda kuchi ekanligin ko‘rsatadi. Kishi 

irodasining kuchi va qat’iyati xarakterining irodaga bog‘liq bo‘lgan qaysi xislatlarida 

ifodalangan bo‘lsa, o‘sha xislatlar eng yorqin xislatlardan hisoblanadi. Bu xislatlar har bir 

kishining xarakterida bir qadar namoyon bo‘ladi. Ammo hamma kishilarn va har qanday 

odamning irodasi kuchli xarakteri kuchli deb bo‘lmayi, balki shu sifatlari bilan boshqa 

kishilardan aralib turgan odamlargna iroda kuchli, xarakteri qat’iy deb ataladi. Iroda kuchi 

qabul qilingan qarorni o‘z vaqtida bajarishda ko‘rinadi. Shuning uchun qarorni bajarmaslik 

yoki uning bajarish muddatini doimo paysalga solish boshlangan ishni oxiriga yetkaza 

olmaslik irodaning kuchsizligi alomatidir. Lekin qabul qilingan qarorni bajargan har qanday 

qilingan ish-harakat irodaning kuchli ekanligidan darak beravermaydi. Iroda kuchi asosan 

irodaviy harakatlar yordami bilan yengillashganiga va shu yo‘l bilan qanday natijalarga 

erishishigagina qarab aniqlanadi. Irodaviy zo‘r berish vositasida bartaraf qilinadigan 

qarshilik va qiyinchiliklar darajasi va xarakteri iroda kuchining ob’ektiv ko‘rsatkichi bo‘lib 

xizmat qiladi. Iroda kuchi irodaning muhim sifatidir. Iroda kuchining turli darajasi irodaviy 

jarayonning hamma bosqichlarida ko‘rinadi. Iroda kuchi avvalo ehtiyojlarni his qilishda va 

intilishga urinishda ko‘rinadi. O‘spirinlik yoshi davrida irodaviy sifatlar negizida iroda 

kuchining ta’sirini qay darajada muhimligini aniqlash yotadi. Shuning uchun ilk o‘spirinlik 

davrida iroda kuchining namoyon bo‘lishi ularda irodaning salbiy va ijobiy sifatlarini tarkib 

topishiga xizmat qiladi. Shuningdek, bunday holatning namoyon bo‘lishi ulardagi iroda 

kuchi va uning yo‘nalganlik darajasi bilan ham uzviy bog‘liq bo‘lishi mumkin.  

Xulosa o’rnida aytishimiz mumkinki, ilk o‘sprinlikdagi iroda bu insonning hayotiy 

qiyinchiliklarni yengib o'tishi, maqsadga erishish qobiliyatidir. Xususan, u xarakter, 

maqsadlilik, qat'iyatlilik, matonatlilik, jasoratlilik kabi fazilatlarda namoyon bo'ladi. Ushbu 

xarakter xususiyatlari ijtimoiy foydali yoki jamiyatga zid maqsadlarga erishishga yordam 

berishi mumkin. Shu sababli ham ilk o‘sprinlikda irodaviy sifatlarni rivojlantirish ta’lim-

tarbiya jarayonining muhim funksiyalaridan biri sifatida belgilanadi. 

